
Yeni qanun milli mətbuatımızın 
keyfiyyətcə dəyişməsinə xidmət edəcək 

Həmin sahələrdən biri də ictimai 
nəzarətdir. Bu nəzarətin formalaş-
masında medianın danılmaz rolu 
var. Prezident İlham Əliyevin yanva-
rın 12-də yerli televiziya kanallarına 
verdiyi müsahibədə bu baxımdan 
irəli gələn bir sıra vacib məqamlara 
toxunulub. Dövlət başçısı ictimai 
nəzarətdə mediaya böyük önəm verib: 
“İctimai nəzarətin hansısa institusio-
nal formatı da gərək işlənilsin. Sizin, 
media nümayəndələrinin bu sahədə 
çox böyük rolunuz var. Deyə bilərəm 
ki, mən bəzən xoşagəlməz hallar 
haqqında sizdən öyrənirəm, sizdən 
bu xəbəri tuturam və dərhal reaksiya 
verilir. Deyə bilərəm ki, bir çox hallarda 
mediada olan məlumatlar təsdiqlənir. 
Elə məlumatlar var ki, onlar qərəzli 
xarakter daşıyır. Amma məlumatların 
mütləq əksəriyyəti təsdiqlənir və 
dərhal ölçü götürülür. Ona görə dövlət 
məmurları bilməlidirlər, onların işinə 
təkcə Prezident Administrasiyası 
yox, həm ictimaiyyət, həm də media 
nümayəndələri nəzarət edirlər”.

Cənab İlham Əliyevin jurnalistlərin 
əməyinə verdiyi yüksək qiymət böyük 
etimadın göstəricisi olmaqla yanaşı, 
media işçilərinin öz peşəkar missiyala-
rını həyata keçirməkdə məsuliyyətlərini 
artırır. Uzun müddətdən bəri müzakirə 
edilən və nəhayət, Prezident fərmanı 
ilə təsdiq olunan “Media haqqında 
Azərbaycan Respublikasının Qanunu” 
bu aspektdən əsas kompas rolunu 
oynayacaq. Bundan sonrakı mərhələdə 
qanunun icrası həvalə olunan Medianın 
İnkişafı Agentliyinin (MEDİA) üzərinə 
mühüm işlər düşür. 

Qanunla MEDİA-ya müəyyən 
səlahiyyətlər verildi, üzərinə bir sıra 
öhdəliklər qoyuldu. O cümlədən media 
subyektlərinin reyestrə daxil edilməsi 
ilə bağlı vəzifələrin icrası həvalə 
olundu. Nizamnaməyə əlavələrin 
edilməsi də bununla bağlıdır. Əsas 
məqsədi media subyektlərinin iqtisa-
di müstəqilliyinin təmin olunması və 
rəqabət qabiliyyətliliyinin artırılması olan 
qanun media sahəsində sistemli, aydın 
və dəqiq yanaşmanın formalaşmasını 
hədəfləyir. 

Yeni qanuna əsasən, jurnalistlər 
və media subyektləri arasındakı əmək 
münasibətləri nizama salınmalı, əmək 
qanunvericiliyinin müddəalarına uy-
ğunlaşdırılmalıdır. Bu, özündə tərəflər 
arasındakı düzgün münasibətlərin qu-
rulmasını və əmək haqqının məbləği ilə 
bağlı bir sıra məsələlərin həllini ehtiva 
edir. Elə jurnalistlərə güzəştli şərtlərlə 
ipoteka krediti verilməsinə “yaşıl işıq” 
yandırmaq və sair kimi mütərəqqi 
addımlar ataraq reallaşdırmaq imkanı 
da yaradılır. Prezidentin imzaladığı 
fərmana əsasən, artıq jurnalistlər də 
güzəştli kateqoriyaya daxil edildilər. 
Fərmana əsasən, gənc ailənin üzvü 
olan, azı 5 il jurnalist işləyən və Media 
Reyestrinə daxil edilmiş şəxslər, eləcə 
də, gənc ailənin üzvü olmayan ən 
azı 15 il jurnalist işləyən və Media 
Reyestrinə daxil edilmiş şəxslər güzəştli 
ipoteka krediti ala biləcəklər.

Qanun layihəsinin ötən ildən media 
subyektləri, mətbuat üzrə ekspertlər, 
həmçinin də beynəlxalq təşkilatların 
təmsilçiləri ilə geniş müzakirələri apa-
rılıb. Müzakirələrdə səslənən bir çox 
nüanslar, diqqətəlayiq fikirlər, təkliflər 

qanun layihəsinə daxil edilib. Medianın 
İnkişafı Agentliyinin icraçı direktoru 
Əhməd İsmayılovun müsahibələri, 
Əməkdar jurnalistlər Həsən Həsənovun, 
Bəxtiyar Sadıqovun, İlqar Rüstəmovun, 
Tahir Rüstəmovun Elşad Paşasoyun 
və digərlərinin mətbuatda bu barədə 
yazdıqları qanun layihəsinin bu və digər 
aspektlərinin dəqiqləşdirilməsi və təfsiri 
baxımından əhəmiyyətli olub. Təklif və 
təşəbbüslərin əksəriyyəti nəzərə alınıb 
və buna görə də biz qanunun məhz 
pozitiv notlar üzərində hazırlandığını 
qeyd edə bilərik. 

Yeri gəlmişkən, mətbuata bu və ya 
digər dərəcədə yaxın olan ziyalıların qa-
nunla bağlı bəzi fikirlərini xatırlayaq. Mil-
li Məclisin deputatı, Əməkdar jurnalist 
Aqil Abbas dövlət başçısının təsdiqlədiyi 
qanunu yüksək dəyərləndirərək deyib: 
“Normal qanundur, ölkəmizdə azad 
sözə kifayət qədər meydan verilib, 
nə qədər qəzet və sayt var. Amma, 
nəhayət, bu sahədə bir düzən yara-
nacaq. Əsas məsələ qanunun icrasını 
həyata keçirməkdir. Biz neçə il idi ki, 
vahid vəsiqə sisteminə keçməyə çalı-
şırdıq. Bu, vacib məsələdir. Nəhayət, 
yalançı jurnalistlərin əl-ayağı yığılar. 
Yoxsa hərə əlinə bir telefon götürüb, 
“jurnalistəm” deyir, hərə özünə bir qəzet 
uydurur və hamıya vəsiqə paylayır. 
Sərhədlər müəyyənləşməlidir”. 

Deputat Ceyhun Məmmədov isə 
bildirib ki, dövlət başçısının imzaladığı 
qanun mütərəqqi əhəmiyyət kəsb edir: 
“Ölkəmizdə, eləcə də dünyada baş 
verən son hadisələr hər bir dövlətin 
media siyasətinə yenidən baxmasını 
labüd edir. Proseslərin təhlili həm də 
dövlət idarəçiliyində medianın idarə 
olunmasının xüsusi əhəmiyyət da-
şıdığını göstərir. Dünyanın inkişaf 
etmiş əksər ölkələrində media idarə 
olunur. Burada idarə dedikdə yalnız 
mediaya nəzarət nəzərdə tutulmur. 
Düzgün media siyasətinin həyata 

keçirilməsi, cəmiyyətin dövlət siyasəti 
barədə davamlı məlumatlandırılması, 
dövlət tərəfindən qəbul edilən 
qərarların əhəmiyyəti barədə sistemli 
və ardıcıl təbliğatın aparılması, dövlət 
təhlükəsizliyinin təmin edilməsi kimi mü-
hüm komponentlər də buraya daxildir”.

Siyasi ekspert, jurnalist Elçin 
Mirzəbəylinin sözlərinə görə, 1999-cu 
ildə qəbul edilən “Kütləvi İnformasiya 
Vasitələri haqqında” Qanuna sonra-
dan çoxsaylı əlavə və dəyişikliklərin 
edilməsinə baxmayaraq, sözügedən 
hüquqi-normativ akt informasiya və 
kommunikasiya sektorundakı müasir 
çağırışlara, yeni dövrün media anla-
yışına cavab vermirdi: “Bu baxımdan 
da medianı əhatə edə biləcək hüqu-
qi tənzimləmə mexanizmlərinin yer 
aldığı Media haqqında Qanunun qəbul 
edilməsi mütərəqqi addımdır. Qanun, 
əslində, media sektorunda həyata 
keçirilən islahatların hüquqi konstruk-
siyasıdır. Bu, olmadan islahatların 
bütün komponentlərini həyata keçirmək 
mümkün olmazdı. Yeni qanun möcüzə 
yaratmayacaq, illərdən bəri yığılıb qal-
mış problemləri bir göz qırpımında həll 
etməyəcək, amma həll mexanizmlərini 
ortaya qoyacaq ki, bu da prosesin 
içərisində yer alan və ölkə mediasını 
ən azı öz çalışdığı, rəhbərlik etdiyi 
hüquqi subyekt çərçivəsində inkişaf 
etdirməyi arzulayan şəxslərin ideyaları-
nı gerçəkləşdirmələri və layiq olduqları 
yeri tutmaları üçün yetərlidir”.

Həmkarlarımız hesab edirlər ki, 
qanun peşəkar media ilə yaxalarına 
“qızıl qələmlər” taxaraq,“press” adı-
na iddia edən, əslində isə söz və fikir 
azadlığından, jurnalistikadan özlərinin 
qanunsuz əməlləri üçün istifadə etməyə 
çalışanlar arasındakı “qırmızı xətt”i 
müəyyənləşdirəcək və sonuncuların 
qol-qanad açmamaları üçün hüquqi 
məhdudiyyətlər yaradacaq, gerçək və 
məsuliyyətli söz və ifadə azadlığının 
keşiyində dayanacaq. 

Ölkəmizdə media fəaliyyətinə hü-
quqi status verilməsi, necə deyərlər, bu 
sahədə qayda yaradılması məqsədilə 
illərdir ki, müvafiq addımlar atılır. 
Prezidentin “Azərbaycan Respublika-
sında media sahəsində islahatların 
dərinləşməsi haqqında” 12 yanvar 
2021-ci il tarixli fərmanı ilə “Azərbaycan 
Respublikasının Medianın İnkişafı 
Agentliyi” publik hüquqi şəxsin yaradıl-
ması həmin mərama xidmət edib. Digər 
sahələrdə aparılan genişmiqyaslı dərin 
islahatların davamı olaraq atılan bu 
addım demokratik dövlət və azad media 
münasibətlərini yeni yüksək səviyyəyə 
qaldırmışdır. Zamanın çağırışları infor-
masiya məkanında da özünün zəruri 
əksini tapır. 

 “Media haqqında Azərbaycan 
Respublikasının Qanunu” media 
fəaliyyətinin kütləvi informasiya, media 
subyekti və jurnalist, audiovizual, çap, 
onlayn media və informasiya agentliyi, 
redaksiya və məsul redaktor, istifadəçi 
və media savadlılığı, loqotip, yayım, 
yayımçı, operator və proqram kimi əsas 
anlayışlarına hüquqi aydınlıq gətirilir. 
Media qanunvericiliyi və onun tətbiq 
dairələri, bu sahədə dövlətin vəzifələri 
sənəddə öz əksini tapıb. Qanunun 5-ci 
maddəsində göstərilir: “Azərbaycan 
Respublikasında media azaddır. Media 
sahəsində dövlət senzurası, habelə bu 
məqsədlə dövlət orqanlarının (qurum-
larının) və ya vəzifələrin yaradılması 
və maliyyələşdirilməsi qadağandır”. 
Bu, o deməkdir ki, mətbuat sahəsində 
azad fəaliyyət və hüquqi məsuliyyət 
bir daha təsbit edilmiş olur. Jurnalistika 
sahəsində fəaliyyət sərbəst yaradı-
cılıq əsasında həyata keçirilir. Media 
təmsilçiləri, həmçinin öz mənafelərini 
təmsil edən təşkilatlarda birləşmək, 
peşə borclarını yerinə yetirərkən şəxsi 
toxunulmazlıq, şərəf və ləyaqətlərini 
müdafiə etmək hüquqlarına malikdirlər. 
Onların peşəkar fəaliyyətinə qanunsuz 
müdaxilə etmək yolverilməzdir. Hərbi 
və fövqəladə vəziyyət dövründə və 
digər xüsusi hallarda mətbu orqanların 
və jurnalistlərin fəaliyyəti də qanunda 
hüquqi ifadəsini tapmışdır. 

Qanunda bildirilir ki, media 
subyektləri və jurnalistlər cəmiyyətdəki 
ictimai, siyasi, sosial və iqtisadi vəziyyət 
haqqında, dövlət orqanlarının (qu-
rumlarının), bələdiyyələrin, müəssisə 
və təşkilatların, qeyri-hökumət 
təşkilatlarının, siyasi partiyaların, 
vəzifəli şəxslərin fəaliyyəti barədə 
düzgün informasiya almaq hüququna 
malikdirlər. Müəyyən edilmiş üstünlüklər 
sırasında dövlət orqanlarının mediaya 
rəsmi və sosial reklamlar sifarişi, dövlət 
və cəmiyyət üçün faydalı layihələrdə 
iştirak etmək, maliyyə xarakterli güzəşt 
və imtiyazlardan (güzəştli kreditlərdən 
yararlanmaq daxil olmaqla) istifadə, 
sosial müdafiə və maddi təminatın 
yaxşılaşdırılması ilə bağlı güzəştlərdən 
yararlanma kimi məsələlər sahənin 
inkişafı və fəaliyyətin stimullaşdırılması 
baxımından önəmlidir. 

Bir sözlə,“Media haqqında 
Azərbaycan Respublikasının Qanunu” 
ölkədə əsl demokratik, azad media-
nın tərəqqisi ilə bağlı dövlətin siyasi 
iradəsini təcəssüm etdirir. Bu, milli 
mətbuatın daha geniş pərvərişi üçün 
yeni imkanlar yaradır. 

Əli NƏCƏFXANLI, “Xalq qəzeti” 

Prezident İlham Əliyevin təsdiq etdiyi “Media haqqında 
Azərbaycan Respublikasının Qanunu” bugünlərdə kütləvi 
informasiya vasitələrində yayımlanıb. 9 fəsil, 78 maddədən ibarət 
olan yeni qanun medianın bir sıra mühüm sahələrində fəaliyyəti, 
hüquq və vəzifələri tənzimləyən mükəmməl bir sənəd kimi ortaya 
qoyulub. 

Media haqqında yeni qanunun önəmli yenilikləri 
Media haqqında yeni qanunda çağdaş jurnalistikanın 

bir sıra prinsipial yenilikləri ilk dəfə hüquqi cəhətdən təsbit 
olunmuşdur. Bu sənəddə indiyə qədər mövcud olmuş KİV 
haqqında qanunvericilikdə əksini tapmamış yeni müddəalar da 
yer almışdır. 

20 ildən bəri mövcud olmasına 
və inkişaf yolu keçməsinə baxma-
yaraq, onlayn medianın hələ də 
Azərbaycanda hüquqi tənzimlənməsi, 
daha doğrusu, hüquqi statusu haq-
qında aydın bir fikir yox idi. İlk dəfədir 
ki, bu fəaliyyət yeni qanunda onlayn 
media anlayışı ilə təfsir olunmuşdur. 
Bununla onlayn medianın hüqu-
qi statusu tanınmış oldu. Mühüm 
yeniliklərdən biri müstəqil jurnalistlərin 
hüquqlarının tanınmasıdır. Belə 
jurnaistlər Azərbaycanda və dünyada 
uzun müddətdir ki, de-fakto fəaliyyət 
göstərirlər, amma onların statusla-
rı indiyə qədər hüquqi müstəvidə 
tanınmamışdı. Qanunda xidmət 
müqavilələri ilə fəaliyyət göstərən və 
yaxud sərbəst çalışan jurnalistlərin 
hüquqlarının tanınması alqışlanmalı-
dır.

Diqqəti cəlb edən mühüm 
məqamlardan biri isə medianın 
fəaliyyətini tənzimləyən bütün hüqu-
qi müddəaların vahid bir sənəddə 
birləşdirilməsidir. İndiyə qədər 
Azərbaycanda media və informasiya 
dövriyyəsini tənzimləyən 8-dək qanun 
olmuşdur: “KİV haqqında”, “Televiziya 
və radio yayımı haqqında”, “İctimai 
televiziya və radio yayımı haqqın-
da”, “Məlumat azadlığı haqqında” və 
s. qanunlar fəaliyyət göstərmişdir. 

Mediaya dolayısı ilə aid olan qanunlar 
da var. Məsələn, “İnformasiya, infor-
masiyalaşdırma və informasiyanın 
mühafizəsi haqqında”, “Müəllif hü-
quqları və əqli mülkiyyətin qorunması 
haqqında” qanun və s. 

Ölkədə media fəaliyyətinə aidiyyəti 
olan 15-dən çox qanun da var. 
Onlardan 8-i birbaşa, 7-si isə dola-
yısı ilə aidiyyəti olan qanunlardır. İlk 
dəfədir ki, Azərbaycanda bu qanun-
ların medianı əhatə edən prinsip və 
müddəaları vahid bir məcəllə halında 
birləşdirilmişdir. Yeni qanun həm 
audiovizual, həm çap mediasının, 
həm informasiya agentliklərinin, 
həm də onlayn medianın fəaliyyətini 
tənzimləmiş olacaq. Bu vaxtadək bu 
qanunlarda müəyyən boşluqlar və 
bir-biriylə təzad təşkil edən, yaxud 
bir-birini təkrarlayan müddəalar 
mövcud idi. Misal olaraq göstərim 
ki, Azərbaycan Konstitusiyası, eyni 
zamanda “KİV haqqında” qanu-
nun 7-ci maddəsində bildirilirdi ki, 
Azərbaycanda senzura yolverilməzdir. 
Amma “Hərbi vəziyyət haqqında” 
qanunda göstərilirdi ki, hərbi vəziyyət 
dövründə, fövqəladə vəziyyət zamanı 
müəyyən senzura halları tətbiq oluna 
bilər. Yeni qanun bu anlaşılmazlıqları 
aradan qaldırmışdır.

Mühüm bir yenilik də ölkədə medi-
anın vahid reyestr bankının yaradılma-
sıdır. İndiyə qədər də Azərbaycanda 
çap, onlayn media, eyni zamanda 
elektron media qurumlarının reyest-
ri pərakəndə şəkildə aparılmışdır. 
Məsələn, çap media qurumları Ədliyyə 
Nazirliyində, onlayn media qurumları 
vergi xidmətlərində, elektron media isə 
Milli Teleradio Şurasında qeydə alın-
mışdır. Yeni qanuna əsasən, ilk dəfə 
bütün media subyektlərini əhatə edən 
vahid reyestr tərtib ediləcək. Bu da 
ölkədəki KİV qurumları və jurnalistlərin 
statistikası, statusu, əhatə dairəsi 
barədə dolğun, düzgün informasiya 
bankı yaradılmasını təmin edəcək. 

Qanuna əsasən, jurnalistlərin 
media reyestrinə daxil edilməsi könüllü 
xarakter daşıyacaq. Reyestrə daxil 
edilmədən, vahid jurnalist vəsiqəsi 
almadan da hər hansı şəxs jur-
nalist fəaliyyəti göstərə bilər. Me-
dia subyektləri isə onlarla işləyən 
jurnalistlərə özlərinə məxsus vəsiqələri 
verməkdə tam müstəqildirlər. Reyestrin 
məqsədi media subyektlərinin sayının 

müəyyənləşdirilməsinə xidmət edir. 
“Vətəndaş jurnalistikası” adlandırılan 
və şəxsi maraq olaraq həyata keçirilən 
media fəaliyyəti bu qanunun təsir 
dairəsinə daxil deyil. 

Reyestrə daxil edildikdən sonra 
müvafiq vəsiqəni alan jurnalistlər üçün 
önəmli imtiyazlar da nəzərdə tutulur. 
Həmin jurnalistlər dövlət orqanları, 
müəssisə və təşkilatlar, qeyri-hökumət 
təşkilatları tərəfindən akkreditasi-
ya olunmaq imtiyazı qazanacaq. 
Media subyektlərinin işçilərinin və 
jurnalistlərin müvafiq icra hakimiyyəti 
orqanının müəyyən etdiyi orqan 
tərəfindən təşkil edilən təlimlərdə 
ödənişsiz və ya güzəştli əsaslarla 
iştirakı da nəzərdə tutulur.

 İndiyədək bir sıra sahədə çalı-
şan şəxslər üçün güzəştli kreditlər 
(sosial ipoteka və s.) nəzərdə tutulsa 
da, jurnalistlər daim bu məsələdən 
kənarda qalmışdılar. Yeni qanunla isə 
jurnalistlərin maliyyə xarakterli güzəşt 
və imtiyazlardan (güzəştli kreditlərdən 
yararlanmaq daxil olmaqla) istifadəsi 
də nəzərdə tutulur. Qanunda qeyd olu-
nur ki, həmin jurnalistlər özünün sosial 
müdafiəsinin gücləndirilməsi və maddi 
təminatının yaxşılaşdırılması ilə bağlı 
güzəştlərdən yararlanacaq.

Beləliklə, çoxsaylı yeniliklərlə 
zəngin olan qanun ölkəmizdə məhz 
məsuliyyətli medianın inkişafına təkan 
verəcək mütərəqqi sənəddir.

Müşfiq ƏLƏSGƏRLİ, 
Jurnalistlərin Həmkarlar 

İttifaqının sədri, Azərbaycan 
Mətbuat Şurasının sədr müavini

İqtisadi sahədə idarəetmənin yeniləşməsi ilə 
bağlı atılan addımlar da mühüm önəm daşı-
yır. Bu, ilk növbədə, daha sağlam prinsiplərə 
söykənən idarəçiliyə əsaslanmaqla iqtisadi inki-
şafın sürətləndirilməsi və dövlət müəssisələrinin 
profisitinin artırılması, xidmətlərin keyfiyyətinin 
yüksəldilməsi, müəyyən qurumların büdcədən 
asılılıqlarının azaldılması məqsədi daşıyır. 
Prezident İlham Əliyevin 2022-ci il fevralın 7-də 
“Bakı şəhərinin inzibati ərazisində nəqliyyat 
sahəsində idarəetmənin təkmilləşdirilməsi haq-
qında” fərmanı imzalaması da Bakı şəhərinin 
inzibati ərazisində yol hərəkətinin təşkili, ümumi 
istifadədə olan nəqliyyat vasitələri və taksi minik 
avtomobilləri ilə müntəzəm sərnişindaşıma 
sahəsində göstərilən xidmətlərin keyfiyyətinin 
yüksəldilməsi, habelə bu sahədə idarəetmənin 

təkmilləşdirilməsi ilə bağlı həyata keçirilən 
tədbirlərin davam etdirilməsi məqsədi daşıyır.

Xatırladaq ki, həmin fərmanla Bakı Nəqliyyat 
Agentliyi publik hüquqi şəxs statusu ilə Bakı 
Şəhər İcra Hakimiyyəti başçısının tabeliyinə, 
həmin agentliyin tabeliyindəki “Nəqliyyatı 
İntellektual İdarəetmə Mərkəzi” Məhdud 
Məsuliyyətli Cəmiyyəti isə Azərbaycan Res-
publikası Daxili İşlər Nazirlyinin tabeliyinə 
verilib. Sənəddə Azərbaycan Prezidenti ilə 
razılaşdırmaqla, agentliyin fəaliyyəti ilə əlaqədar 
müəyyən məsələlərin həlli Nazirlər Kabinetinə 
tapşırılıb. Eyni zamanda, Bakı şəhərinin inzi-
bati ərazisində yol hərəkətinin təşkili, ümumi 
istifadədə olan nəqliyyat vasitələri və taksi minik 
avtomobilləri ilə sərnişindaşıma sahəsində 
həyata keçirilən fəaliyyətin təkmilləşdirilməsi ilə 
bağlı normativ hüquqi aktların layihələrinin üç 
ay müddətində hazırlanması qərara alınıb. 

Dövlətimizin başçısı imzaladığı fərmanla 
ictimai nəqliyyatın təkmilləşdirilməsi və 
vətəndaşlara göstərilən xidmətin yüksəldilməsini 
qarşıya mühüm vəzifə kimi qoyub. Çünki etiraf 
edək ki, bu sahədə mövcud çatışmazlıqlar in-
sanları daim narahat edib. Avtobuslararası inter-
valların çox olması, dayanacaqlarda “Bakıkart” 
balansının artırılması probleminin mövcudluğu, 
“dayanma-durma” qaydalarının kəskin pozul-
masına görə cərimələrin yazılması, həmçinin 
qanunsuz parklanma ilə bağlı mütəmadi nara-
zılıqlar səsləndirilib. Şübhəsiz ki, bu problemlər 
taksilərin fəaliyyətində də bu və ya digər şəkildə 
nəzərə çarplb. Nəqliyyatı İntellektual İdarəetmə 
Mərkəzi tam gücü ilə işləməyib. Bütün bunlarla 
yanaşı, paytaxtda yol nəqliyyat infrastrukturun-
da bəzi məsələlərin, məsələn, yeni velosiped 
cığırlarının salınması, hərəkət şəraitinin yaxşı-
laşdırılması kimi problemlərin həllinə də diqqət 
yetirilməyib. 

Ekspertlər bildirirlər ki, adı çəkilən 
fərman ölkə rəhbəri tərəfindən imzalanan 
“Azərbaycanda yol hərəkəti təhlükəsizliyinə 
dair” və “Azərbaycan 2030: sosial-iqtisadi inki-
şafa dair Milli Prioritetlər” dövlət proqramlarında 

nəzərdə tutulan işləri sürətləndirəcək. 
Göründüyü kimi, Prezident İlham Əliyevin 

“Bakı şəhərinin inzibati ərazisində nəqliyyat 
sahəsində idarəetmənin təkmilləşdirilməsi 
haqqında” fərmanı imzalaması mövcud 
idarəetmənin səmərəliliyini yüksəltmək, 
sənəddə adları çəkilən qurumların– Bakı 
Nəqliyyat Agentliyinin Bakı Şəhər İcra 
Hakimiyyəti başçısının tabeliyinə və Nəqliyyatı 
İntellektual İdarəetmə Mərkəzinin Daxili 
İşlər Nazirlyinin tabeliyinə verilməsi sərnişin 
nəqliyyatı sahəsində idarəetmə, tənzimləmə, 
nəzarət mexanizmlərinin təkmilləşdirilməsi, 
bu sahədə, habelə Azərbaycan Respublika-
sının sərnişin nəqliyyatı ilə bağlı fəaliyyətin 
dövlət tənzimlənməsi istiqamətində həyata 
keçirilən işin optimallaşdırılması, habelə 

rəqabətədavamlı sərnişin nəqliyyatı sahəsinin 
formalaşdırılması istiqamətində atılan mühüm 
addımdır. 

Bütün bunlar isə son illər ərzində ölkəmizdə 
reallaşdırılan iqtisadi, struktur və institusional 
islahatların davamlılığından xəbər verməklə 
bərabər, həm də əsas məqsədin–Azərbaycanda 
yeni iqtisadi artım və inkişaf modelinə uğurlu 
keçidi təmin etmək, iqtisadi–siyasi islahatlar 
çərçivəsini formalaşdırmaq, son nəticədə 
əhaliyə göstərilən xidmətlərin keyfiyyətini 
beynəlxalq standartlara uyğunlaşdırmaq 
istəyindən irəli gəlib. 

Ümumiyyətlə, həyata keçirilən idarəetmə-
struktur islahatlarının əsas məqsədi 
Azərbaycanı müasir və gələcəkdə inkişaf etmiş 
ölkəyə çevirmək, mövcud olan nöqsanları 
aradan qaldırmaq, vətəndaşları narahat edən 
problemləri tamamilə gündəlikdən çıxarmaq, 
daha güclü, qüdrətli dövlət qurmaqdır. Bu 
istiqamətdə məqsədyönlü siyasət yürüdən 
dövlət başçısı İlham Əliyevin irəli sürdüyü 
təşəbbüslər, rəhbərliyi ilə hazırlanaraq, icrasına 
başlanan sosial-iqtisadi islahatlar Azərbaycana 
əlavə maliyyə resursları gətirir. Həmin resurslar 
isə sosial islahatların həyata keçirilməsinə real 
zəmin yaradır. 

Sonda onu da vurğulayaq ki, Prezident 
İlham Əliyev tərəfindən əhalinin sosial şəraitinin 
yaxşılaşdırılması istiqamətində həyata keçirilən 
tədbirlər idarəetmə orqanlarında, iqtisadi struk-
turlarda islahatlarla paralel aparılıb. 

Dövlətimizin başçısı ayrı-ayrı çıxışlarında 
respublikamızda struktur islahatlarını yüksək 
qiymətləndirdiyini diqqətə çatdıraraq, bildirib 
ki, struktur islahatları dövlət idarəetməsinin 
səmərəliliyinin artırılması, şəffaflaşdırılması, 
cəmiyyəti narahat edən mənfi halların aradan 
qaldırılması, peşəkar kadr bazasının forma-
laşdırılması və layiqli namizədlərin mühüm 
vəzifələrə irəli çəkilməsi kimi məsələlərin həlli 
məqsədini daşıyır.

V.BAYRAMOV, “Xalq qəzeti”

Azərbaycanda idarəetmə-struktur islahatları sosial-iqtisadi islahatların sis-
temliliyini və dayanıqlılığını təmin edir, ölkənin davamlı inkişafını şərtləndirir. 
Ən əsası islahatların sistemli şəkildə gerçəkləşdirilməsi bu prosesə inamı daha 
da artırır. Bu isə Azərbaycanın ictimai-siyasi kataklizmlər yolu ilə deyil, təkamül 
yolu ilə inkişaf etdiyini göstərir. Hazırda dünyada rəqabət güclü idarəetmə 
sistemləri arasında gedir. Azərbaycan məhz idarəetmənin səmərəliliyini artır-
maqla qlobal səviyyədə rəqabətlilik potensialını gücləndirir.

İdarəetmə-struktur islahatları 
davamlı inkişafı sürətləndirir

Azərbaycan XİN Ermənistan baş nazirinin 
itkinlərin qalıqlarının verilməsi ilə bağlı 

açıqlamasına münasibət bildirib
Maraqlıdır ki, hələ birinci Ermənistan-Azərbaycan müharibəsindən itkin 

düşmüş 4000-ə yaxın azərbaycanlı barədə hər hansı məlumatı təqdim etmək 
üçün Ermənistanın 30 il gözləməsinin səbəbi nə olub?
AZƏRTAC xəbər verir ki, bunu Azərbaycan 

Xarici İşlər Nazirliyinin (XİN) Mətbuat xidməti 
idarəsinin rəisi Leyla Abdullayeva Ermənistanın 
baş naziri Nikol Paşinyanın ölkə parlamentində 
çıxışı zamanı son bir il ərzində hələ birinci 
müharibədən itkin düşmüş 108 azərbaycanlının 
qalıqlarının Azərbaycan tərəfinə verilməsinə 
dair açıqlamasına münasibət bildirərkən deyib.

L.Abdullayeva qeyd edib ki, bununla bağlı 
indiyədək Ermənistan hökuməti tərəfindən 
hər hansı açıqlama verilməsə də, 30 ildən 
sonra itkin düşmüş minlərlə azərbaycanlıdan 
cəmi 108 nəfərin qalıqlarının verilməsinin 
səbəbləri sırasında, əlbəttə, işğaldan azad 
olunmuş ərazilərimizdə azərbaycanlıların kütləvi 
məzarlıqlarının aşkar edilməsi və dəlillərin 
beynəlxalq ictimaiyyətə təqdim olunması yer 
alır.

“Xatırlatmaq istərdik ki, Azərbaycan 44 
günlük müharibədən dərhal sonra heç bir 
qarşılıq gözləmədən və hələ birinci Ermənistan-
Azərbaycan müharibəsindən itkin düşmüş 
minlərlə azərbaycanlı haqqında Ermənistan 
tərəfindən hər hansı məlumat verilmədiyi 
bir halda, 1700-dən çox erməni hərbçisinin 
cəsədini humanizm prinsiplərindən çıxış edərək 
qarşı tərəfə təhvil verib.

Qeyd etmək istərdik ki, Azərbaycan tərəfi 
itkin düşmüş şəxslərlə bağlı məsələni prioritet 
olaraq gündəlikdə saxlayır və hələ də taleyi 
barədə hər hansı məlumat olmayan 3700-dən 
çox azərbaycanlı barədə, həmçinin kütləvi 
məzarlıqların yerinin müəyyən olunması üçün 
bu məsələdə bilavasitə məsuliyyət daşıyan 
Ermənistan tərəfinin növbəti 30 il susqunluğu-
na icazə verməyəcək”, - deyə Mətbuat xidməti 
idarəsinin rəisi əlavə edib. 

11 fevral 2022-ci il, cümə6

